
				এই পাতাটির মুদ্রণ সংশোধন করা প্রয়োজন। 
•4s রবীন্দ্র-রচনাবলী
নিন্দনীয় বলে গণ্য হয়েছে। আমরা কিরকম সম্বোধন করি জানতে চাচ্ছেন ? আমরা কখনো মাতৃসম্বোধনও করে থাকি, কখনো বা বাছাও বলি, আবার সময়বিশেষে ভালোমানুষের মেয়ে বলেও সম্ভাষণ করা যেতে পারে। এর মধ্যে কোনোটিই আপনি এই-সকল মহিলাদের প্রতি প্রয়োগ করতে ইচ্ছা করেন না ? তা না করুন, এটা স্বীকার করতেই হবে আপনারা ওঁদের সম্বন্ধে যে বিশেষণগুলি উচ্চারণ করে থাকেন, তাতে রুচির পরিচয় পাওয়া যায় না। কী বললেন ? স্বর্গে স্বরুচিও নেই, কুরুচিও নেই? প্রথমটি যে নেই সে বিষয়ে সন্দেহ করি নে ; দ্বিতীয়টি যে আছে তা
এখনি প্রমাণ করে দিতে পারি, কিন্তু আপনারা তো আমার কোনো আলোচনাতেই কৰ্ণপাত করেন না ।
( শচীর নিকট গিয়া) দেখুন শচী, আপনার কি মনে হয় না, স্বৰ্গসমাজের ভিতরে যে-সমস্ত দোষ প্রবেশ করেছে সেগুলো দূর করবার জন্যে আমাদের বদ্ধপরিকর হওয়া উচিত ? আপনার স্বর্গাঙ্গনারাও যদি এ-সকল বিষয়ে শৈথিল্য প্রকাশ করতে থাকেন তা হলে আপনাদের স্বামীদের চরিত্রের অবস্থা ক্রমশই শোচনীয় হতে থাকবে । ওঁদের সম্বন্ধে যে-সকল অপযশের কথা প্রচলিত আছে সে আপনাদের অবিদিত নেই ; মধ্যে মধ্যে যদি সভা আহ্বান করে এ-সকল বিষয়ে আলোচনা হয়, আপনারা যদি সাহায্য করেন, তা হলে— কোথায় যান ? গৃহকর্ম আছে বুঝি ? ( শচীকে উঠিতে দেখিয়া সকল দেবতার উখান এবং অকালে সভাভঙ্গ ) মহা মুশকিলে পড়া গেল ? কাউকে একটা কথা বললে কেউ শোনেও না, বুঝতেও পারে না। (ইন্দ্রের নিকট গিয়া কাতর স্বরে ) ভগবন সহস্ৰলোচন শতক্রতো, আমার সাড়ে পাচ কোটি সাড়ে পনেরো লক্ষ বৎসরের মধ্যে আর কত দিন বাকি আছে ?
ইন্দ্র । (কাতর স্বরে ) সাড়ে পাচ কোটি পনেরো লক্ষ উনপঞ্চাশ হাজার নয় শো
নিরেনকাই বৎসর।
গোকুলনাখ এবং তেত্ৰিশ কোটি দেবতার একসঙ্গে সুগভীর দীর্ঘনিশ্বাস-পতন

